
BAB I 

BUBUKA 

 

1.1  Kasang Tukang Masalah 

     Sakumna manusa ngagunakeun basa salaku alat komunikasi dina hirup 

kumbuhna sapopoé. Basa téh salaku média komunikasi sangkan bisa ngébréhkeun 

rasa, pikiran, jeung kahayang manusa. Sakumaha pamadegan Sudaryat dina 

bukuna Élmuning Basa (2004:6),  basa téh nya éta sistem lambang omongan nu 

dihasilkeun ku pakakas ucap manusa kalawan puguh éntép seureuhna (sistematis) 

tur ragem (konvénsional) antaranggota masarakatna pikeun tujuan patali marga 

atawa komunikasi. 

     Abdul Chaer dina bukuna Tata Bahasa Praktis Bahasa Indonesia (2006:1) 

nyebutkeun yén basa téh mangrupa hiji sistem lambang sora anu sipatna arbitrér, 

digunakeun ku hiji masyarakat jeung bisa ngaidéntifikasi diri. 

     Dumasar kana wangenan di luhur, bisa dicindekkeun yén fungsi utama basa 

téh nya éta mangrupa alat pikeun ngayakeun komunikasi jeung interaksi dina 

nepikeun rasa, pikiran, jeung kahayang antara anggota masarakat. 

     Basa mangrupa fénoména anu ngdumaniskeun dunya sora jeung dunya ma’na, 

miboga tilu subsistem, nya éta: (1) subsistem fonologis nya éta ulikan cara 

ngawangun sora basa atawa fonétik jeung cara nata sora basa atawa fonémik. Ieu 

subsistem raket patalina jeung tata aksara atawa grafologi, (2) subsistem 

gramatikal, nu ngawengku morfologi ( ngulik ngeunaan kecap, babagian kecap, 

katut prosésna ) sarta sintaksis ( ngulik ngeunaan kalimah, katut prosésna), jeung 

(3) subsistem léksikal nya éta ngulik ngeunaan kabeungharan kecap atawa sok 

disebut kandaga kecap. 

     Sudaryat dina bukuna Tata Basa Sunda Kiwari (2007:47), tata kecap atawa 

morfologi téh nya éta mangrupa salah sahiji bagian tina tata basa, anu maluruh 

kecap, cara ngawangunna, selang-surupna, sarta patula-patalina kana harti jeung 

warna kecap. Katangen yén cindekna mah tata kecap téh maluruh kecap katut cara 

ngawangunna. 

     Minangka bagian kalimah pangleutikna, kecap téh miboga adegan anu tangtu. 

Wangun atawa adegan éta kecap téh disawang tina morfém anu jadi 

pangwangunna. Aya kecap salancar nya éta kecap anu diwangun ku hiji morfém 

bébas jeung aya ogé kecaap rékaan nya éta kecap anu diwangun ku dua morfém 

atawa leuwih. Numutkeun Sudaryat dina bukuna Tata Basa Sunda Kiwari 

(2007:59), kecap rékaan dina basa Sunda diwincik jadi kecap rundayan, kecap 

rajékan, kecap kantétan, jeung kecap wancahan. Prosés ngawangun kecap atawa 

tata wangun kecap sok sering disebut prosés morfémis atawa morfologis. 

     Sudaryat dina bukuna Tata Basa Sunda Kiwari (2007:59),  kecap rundayan nya 

éta kecap anu diwangun ku cara ngawuwuhkeun rarangkén (afiks) kana wangun 

dasarna. Prosés ngawangun kecap rundayan disebut ngararangkénan atawa 

afiksasi. Rarangkén dina basa Sunda bisa diwincik jadi (1) rarangkén hareup 

(prefiks), (2) rarangkén tengah (infiks), (3) rarangkén tukang (sufiks), (4) 

rarangkén barung (konfiks), jeung (5) rarangkén bareng (ambifiks). 

     Pedaran ngeunaan rarangkén pikeun bahan pangajaran kungsi aya nu 

nalungtik, nya éta Rarangkén Hareup Dina Novél Baruang Ka Nu Ngarora Karya 

D.K. Ardiwinata (Tilikan Struktur jeung Semantis) ku (Erna Lestari, 2007), 

Rarangkén Tengah Dina Buku Kumpulan Carita Pondok Nu Baralik Manggung 

Karya Nano S. Pikeun Bahan Pangajaran Basa Sunda Di SLTP ku (Encép 

Ridwan, 2004), jeung Rarangkén Barung Dina Novél Baruang Ka Nu Ngarora 

Karangan D.K. Ardiwinata Pikeun Bahan Pangajaran Basa Sunda Di SMP ku 

(Nani, 2007). 

     Ieu panalungtikan dilaksanakeun lantaran dina panalungtikan saméméhna acan 

aya nu nalungtik ngeunaan rarangkén tukang hususna dina kumpulan carpon 

Rusiah Kaopatwelas karya Darpan. Kumpulan carpon Rusiah Kaopatwelas eusina 

aya 15 judul carpon. Kumpulan carpon ieu kabagi kana 2 subbab. Nya éta subbab 

kahiji anu judulna si Iblis ngawengku 8 carpon jeung subbab kadua anu judulna 

Rusiah Kaopatwelas anu ngawengku 7 carpon. Kumpulan carpon ieu dipilih 

lantaran ieu buku kacida alusna boh dina segi eusi  kitu deui dina segi milih judul 

anu matak ngirut jeung panasaran sangkan hayang maca. Misalna aya salah sahiji 

judulna “Budak Nu Teu Balik”. Ti dinya matak panasaran yén naon alesanna dugi 

ka budak teu balik jeung hayang apal kumaha eusi sarta pesen caritana. Salian ti 

éta, milih ieu buku ogé didadasaran ku kasang tukang panulisna. Ku rancagéna 

Darpan, deui-deui meunang hadiah rancagé. Kaasup kumpulan carpon Rusiah 

Kaopatwelas ieu jadi salah sahiji tina lima buku nu meunang hadiah rancagé 2009 

sakumaha saméméhna ogé kungsi meunang hadiah tina buku kumpulan carpon Nu 

Harayang Dihargaan.  

     Rarangkén téh loba pisan contona upama ditilik-tilik mah. Kitu ogé larapna 

rarangkén tukang. Di sakola ogé ti mimiti Sakola Dasar (SD), SMP, nepi ka SMA 

aya waé pangajaran ngeunaan pedaran rarangkén téh. Tapi anu dijadikeun conto 

dina buku-buku pangajaran biasana mah heureut pisan. 

     Ku sabab kitu, panalungtikan anu judulna “Rarangkén Tukang dina Kumpulan 

Carpon Rusiah Kaopatwelas Karya Darpan (Tilikan Struktur jeung Semantis)” 

kudu dilakukeun jeung diguar leuwih jero deui. 

 

1.2 Identifikasi jeung Rumusan Masalah 

1.2.1 Identifikasi Masalah 

     Tina pedaran masalah di luhur, méré gambaran yén kumpulan carpon Rusiah 

Kaopatwelas bisa dijadikeun sumber pikeun nalungtik rarangkén tukang. Dina ieu 

panalungtikan didéskripsikeun rarangkén tukang nu aya dina kumpulan carpon 

Rusiah Kaopatwelas sarta pedaranna diidéntifikasi jeung diwatesanan  nya éta 

ngan medar ngeunaan: 

1) Rarangkén tukang nu aya dina kumpulan carpon Rusiah Kaopatwelas subbab 

Rusiah Kaopatwelas, 

2) Fungsi rarangkén tukang nu aya dina kumpulan carpon Rusiah Kaopatwelas    

subbab Rusiah Kaopatwelas, jeung 

3) Harti rarangkén tukang nu aya dina kumpulan carpon Rusiah Kaopatwelas    

subbab Rusiah Kaopatwelas. 

1.2.2 Rumusan Masalah 

     Dumasar kana masalah jeung watesan masalah di luhur, nu jadi masalah poko 

dina ieu panalungtikan nya éta sakumna rarangkén tukang nu aya dina kumpulan 

carpon Rusiah Kaopatwelas subbab Rusiah Kaopatwelas nu mangrupa sampel 

datana, nu dirumuskeun dina wangun patalékan ieu di handap: 

1) Rarangkén tukang naon waé nu aya dina kumpulan carpon Rusiah 

Kaopatwelas subbab Rusiah Kaopatwelas? 

2) Kumaha warna rarangkén tukang nu aya dina kumpulan carpon Rusiah   

Kaopatwelas karya Darpan? 

3) Naon waé fungsi rarangkén tukang nu aya dina éta kumpulan carpon? 

4) Naon waé harti rarangkén tukang nu aya dina éta kumpulan carpon? 

 

1.3 Tujuan Panalungtikan 

1.3.2 Tujuan Umum 

     Tujuan umum diayakeun ieu panalungtikan nya éta pikeun nganalisis jeung 

ngadéskripsikeun rarangkén tukang nu aya dina kumpulan carpon Rusiah 

Kaopatwelas karya Darpan. 

 

1.3.2 Tujuan Husus 

     Anapon tujuan hususna, di antarana pikeun ngadéskripsikeun: 

1) Rarangkén tukang nu aya dina kumpulan carpon Rusiah Kaopatwelas subbab 

“Rusiah Kaopatwelas” karya Darpan, 

2) Warna rarangkén tukang nu aya dina kumpulan carpon Rusiah Kaopatwelas 

karya Darpan, 

3) Fungsi rarangkén tukang nu nyampak dina kumpulan carpon Rusiah 

Kaopatwelas, jeung 

4) Harti rarangkén tukang nu aya dina kumpulan carpon Rusiah Kaopatwelas. 

 

 

 

 



5 
 

Iyan Cahyani, 2013  
Rarangken tukang dina kumpulan carita pondok rusiah kaopatwelas karya darpan. 
Universitas Pendidikan Indonesia | repository.upi.edu 5 

1.4 Mangpaat Panalungtikan 

1.4.2 Mangpaat Tioritis 

     Sacara tioritis, ieu panalungtikan dipiharep bisa méré sumbangan pamikiran 

dina mekarkeun élmu pangaweruh anu hususna ngeunaan rarangkén tukang dina 

basa Sunda sarta méré informasi ngeunaan rarangkén dina basa Sunda. 

 

1.4.2 Mangpaat Praktis 

     Mangpaat nu dipiharep bisa kahontal tina ieu panalungtikan sacara praktis, nya 

éta:  

     Pikeun panalungtik, ieu panalungtikan téh dipiharep bisa ngajembaran 

pangaweruh, hususna ngeunaan rarangkén tukang sarta bisa nyangking data 

ngeunaan rarangkén tukang nu aya dina kumpulan carpon Rusiah Kaopatwelas 

karya Darpan. 

      Pikeun ngainvéntarisasi jeung ngadokuméntasikeun sakumna rarangkén 

tukang nu kapanggih dina buku kumpulan carpon Rusiah Kaopatwelas subbab 

Rusiah Kaopatwelas karya Darpan. 

      Pikeun dunya pangajaran, bisa dijadikeun salah sahiji sumber dina pangajaran 

rarangkén tukang di sakola. 

      Salian ti  nu geus dijéntrékeun di luhur, ieu panalungtikan dipiharep bisa méré 

mangpaat minangka pangdeudeul hasanah kapustakaan di Jurusan Pendidikan 

Bahasa Daerah. 

1.5 Raraga Tulisan 

     Bab I Bubuka ngadadarkeun perkara kasang tukang masalah, identifikai jeung 

rumusan masalah, tujuan panalungtikan, mangpaat panalungtikan, jeung raraga 

tulisan. 

     Bab II Ulikan Tiori jeung Anggapan Dasar anu eusina ngadadarkeun perkara 

tiori ngeunaan rarangkén jeung bahan pangajaranna sarta anggapan dasar. 

     Bab III Métodologi Panalungtikeun anu eusina ngadadarkeun perkara métode 

panalungtikan,  téhnik panalungtikan, instrumén panalungtikan, jeung wangenan 

operasional. 

     Bab IV Déskripsi jeung Analisis Hasil Panalungtikan anu eusina ngadadarkeun 

déskripsi ngeunaan rarangkén tukang naon waé nu kapendak jeung kumaha fungsi 

katut hartina dina ieu panalungtikan sanggeus dianalisis. 

     Bab V Kacindekan jeung Rekoméndasi anu eusina ngadadarkeun kacindekan 

tina hasil panalungtikan sarta kumaha rekoméndasina keur ka hareupna. 

      

 

 

 

 

 

 

 

 

 

 

 

 

 

 


